
Greinargerð þessi inniheldur yfirferð á regluverki ESB á viðkomandi sviði og samanburð við 

íslenska löggjöf. Hún tiltekur atriði sem talið er rétt að halda til haga fyrir komandi 

samningaviðræður. Skjalið inniheldur ekki samningsafstöðu Íslands sem mótuð verður á síðari 

stigum. 

UNDIRBÚNINGUR RÝNIFUNDA 
 

12. Matvælaöryggi – matvæli og fóður 
 

Yfirlit yfir sjónarmið sem taka þarf tillit til vegna sérstöðu Íslands 

 

 

Samningahópur um EES kafla (I) hefur unnið greinargerð um helstu atriði sem hafa þarf í huga 

varðandi 12. kafla um matvælaöryggi – matvæli og fóður. Kaflinn fellur að verulegu leyti undir 

EES-samninginn og meirihluti af gerðum Evrópusambandsins á sviðinu eru þegar innleiddar eða 

verða innleiddar á næstunni.   

 

Samningahópurinn leggur til að eftirfarandi atriðum verði haldið til haga á rýnifundum með 

framkvæmdastjórn ESB: 

 

EES undanþágur, aðlaganir og sérlausnir sem forsendur eru til að halda komi til ESB aðildar 

 

Á grundvelli EES samningsins hefur verið samið um þrjár sérlausnir og telur hópurinn að sækjast 

ætti eftir að halda þeim, sjá nánar í meðfylgjandi greinargerð. Þær varða: 

 

 Reglugerð nr. 1213/2008 varðandi sýnatökur og rannsóknir vegna varnarefnaleifa. 

Undanþágan varðar heimild til að rannsaka færri efni, á tímabilinu 2009-2011, en 

reglugerðin gerir ráð fyrir. 

 Reglugerð nr. 999/2001, svokölluð riðureglugerð. Undanþágan varðar heimild til að nota 

fiskimjöl sem fóður fyrir jórturdýr á Íslandi. 

 Reglugerð nr. 1881/2006 varðandi hámarksgildi tiltekinna mengunarefna í matvælum. 

Undanþágan felst í heimild til lægra hámarksgildis en ESB fyrir díoxín og díoxín lík PCB 

efni í olíu úr sjávardýrum.  

 

Annað sem semja þarf um 

 

Rétt er að vekja athygli á viðbótartryggingum vegna salmonellu í kjöti og eggjum og því að 

Ísland geti komið á sértækum ráðstöfunum vegna kampýlóbakter í alifuglum.  

Greinargerð til aðalsamninganefndar um 

yfirferð rýniblaða í samningahópum 

 

Kafli 12 – Matvælaöryggi – Matvæli og fóður.  
 

Samantekt  
12. samningskafli aðildarviðræðna við ESB fjallar um matvælaöryggi og samanstendur af löggjöf 

Evrópusambandsins (ESB) um dýraheilbrigði, plöntuheilbrigði/sáðvöru og almennri löggjöf um 

opinbert eftirlit og hollustuhætti við framleiðslu og dreifingu matvæla og fóðurs. Í þessari 

greinargerð er einungis fjallað um löggjöf sem snýr að eftirliti og hollustuháttum vegna matvæla 

og fóðurs.  

 

Stærstur hluti löggjafar ESB á þessu sviði hefur verið tekinn upp í EES-samninginn og ekki þörf 

á að rýna sérstaklega. Þó ber að hafa í huga að Ísland stefnir að því að óska eftir 

viðbótartryggingum vegna salmonellu og einnig þarf að huga að sértækum ráðstöfunum vegna 

kampýlóbakter.  

 

Greinargerðin fjallar að mestu leyti um þau svið löggjafar ESB um matvælaöryggi og fóður sem 

ekki hefur verið tekin upp í EES-samninginn. Það er á eftirfarandi sviðum: 

 Löggjöf ESB um erfðabreytt matvæli og fóður. 

 Löggjöf ESB um nýfæði. 

 

Komi til aðildar að ESB eða innleiðingar þessara gerða á grundvelli EES-samningsins þarf að 

huga að lagabreytingum vegna reglna um þau tvö svið sem getið er að framan auk aðlögunar 

vegna lífrænnar matvælaframleiðslu. Á grundvelli EES-samningsins hefur síðan verið samið um 

eða óskað eftir aðlögun vegna nokkurra gerða og er mælst til þess að afstöðu í þeim málum verði 

ekki breytt, sbr. umfjöllun í þessari greinargerð.  

 

Efni kafla 
Löggjöf ESB á sviði matvæla og fóðurs er umfangsmikil. Löggjöfin fjallar um eftirlit og 

hollustuhætti í matvæla- og fóðurframleiðslu. Meginmarkmið löggjafarinnar er að efla öryggi og 

hollustu matvæla og tryggja þannig hnökralaus viðskipti með örugg matvæli á innri markaðinum. 

Hagsmunir neytenda eru jafnframt settir í öndvegi.   

 

Í löggjöf ESB á þessu sviði er kveðið á um reglur um framleiðslu og markaðssetningu matvæla, 

hollustuhætti í matvælaiðnaði, skipulag og framkvæmd opinbers eftirlits vegna matvæla og 

fóðurs, rekjanleika matvæla og umbúða, merkingar matvæla og fóðurs, notkun fullyrðinga í 

merkingum matvæla, efnainnihald matvæla og fóðurs, viðmiðunarmörk fyrir örverufræðilega 

þætti og aðskotaefni, neysluvatn, umbúðir og pökkun, erfðabreytt matvæli og merkingar þeirra, 

nýfæði, lífræna landbúnaðarframleiðslu, tilkynningarskyldu þeirra sem framleiða eða flytja inn 

umbúðir fyrir matvæli og efni eða efnablöndur sem nota á við framleiðslu og dreifingu matvæla, 

innra eftirlit matvælafyrirtækja, um innflutning dýraafurða frá þriðju ríkjum og starfsemi 

landamærastöðva, hraðviðvörunarkerfi og stjórnun vegna neyðartilvika og skipun ráðgefandi 

nefndar sem veitir vísindalega ráðgjöf um áhættumat og ungbarnafæði og annað sérfæði. 

Löggjöf ESB um erfðabreytt matvæli og fóður kveður í fyrsta lagi á  um leyfisveitingaferli fyrir 

erfðabreyttar lífverur í matvælum og fóðri og sleppingu þeirra út í umhverfið. Í öðru lagi kveður 

löggjöf ESB á þessu sviði á um reglur um merkingar og rekjanleika erfðabreyttra lífvera, matvæla 

og fóðurs. Markmið löggjafarinnar er að tryggja eftirlit með erfðabreyttum matvælum og fóðri, 

tryggja heilsu manna og dýra og vernda umhverfið fyrir hugsanlegum skaðlegum áhrifum 

erfðabreyttra matvæla og fóðurs, en strangt áhættumat á að stuðla að því. Sambærileg löggjöf 

hefur ekki verið í gildi hérlendis en þann 1. september 2011 mun taka gildi reglugerð um 

merkingar og rekjanleika erfðabreyttra matvæla og erfðabreytts fóðurs. Reglur um merkingar og 

rekjanleika erfðabreyttra matvæla og erfðabreytts fóðurs eru sambærilegar reglum ESB.  

 

Löggjöf ESB um nýfæði fjallar um markaðssetningu á nýjum tegundum matvæla eða matvælum 

sem kynnt eru ný í aðildarríkjum ESB. Löggjöfin fjallar um aðferðir við mat á slíkum matvælum 

og hvaða gögn skulu fylgja umsóknum um markaðssetningar. Einnig eru ákvæði um merkingar 

nýfæðis. Sambærileg löggjöf er ekki í gildi hérlendis, en til hefur staðið að taka þessa löggjöf upp 

í EES-samninginn og hefur Ísland ekki gert athugasemdir þar um. 

 

Svo sem fyrr sagði hefur stærstur hluti löggjafar ESB á sviði matvælaöryggis verið tekin upp í 

ESS-samninginn. Meginreglur löggjafar ESB á þessu sviði eru tilgreindar í gerðum
1
sem tóku 

gildi hérlendis 1. mars 2010, en þó þannig að efnisákvæði vegna landbúnaðarafurða munu ekki 

taka gildi fyrr en 1. nóvember 2011. Fyrir 1. mars 2010 hafði verið í gildi eldri löggjöf ESB á 

þessu sviði. 

 

Mikilvægustu gerðir  

 

Erfðabreytt matvæli og fóður 

 Reglugerð Evrópuþingsins og ráðsins nr. 1829/2003 um erfðabreytt matvæli og fóður. 

Breytt með: 

 Reglugerð framkvæmdastjórnarinnar nr. 1981/2006 varðandi reglur til 

innleiðingar á 32. grein reglugerðar Evrópuþingsins og ráðsins (EB) nr. 1829/2003 

varðandi viðmiðunarrannsóknastofur Evrópusambandsins fyrir erfðabreyttar 

lífverur. 

 Reglugerð Evrópuþingsins og ráðsins (EB) nr. 298/2008 frá 11. mars 2008 um 

breytingu á reglugerð (EB) nr. 1829/2003 um erfðabreytt matvæli og fóður 

varðandi framkvæmdavald framkvæmdastjórnarinnar. 

                                                 
1
 Reglugerð Evrópuþingsins og ráðsins (EB) nr. 178/2002, frá 28. janúar 2002, um almennar meginreglur og kröfur 

um matvæli, um stofnun Matvælaöryggisstofnunar Evrópu og um málsmeðferð vegna öryggis matvæla, reglugerð 

Evrópuþingsins og ráðsins 852/2004, frá 29. apríl 2004, um hollustuhætti í matvælaiðnaði, reglugerð Evrópuþingsins 

og ráðsins (EB) nr. 853/2004, frá 29. apríl 2004, um sérstakar reglur um hollustuhætti sem varða matvæli úr 

dýraríkinu, reglugerð Evrópuþingsins og ráðsins (EB) nr. 854/ 2004, frá 29. apríl 2004, um sértækar reglur um 

skipulag opinbers eftirlits með afurðum úr dýraríkinu, reglugerð Evrópuþingsins og ráðsins (EB) nr. 882/2004, frá 

29. apríl 2004, um opinbert eftirlit til að tryggja sannprófun þess að lög um fóður og matvæli og reglur um 

dýraheilbrigði og velferð dýra séu virtar, og reglugerð Evrópuþingsins og ráðsins (EB) nr. 183/2005, frá 12. janúar 

2005, um hollustuhætti í fóðuriðnaði 

 Reglugerð Evrópuþingsins og ráðsins nr. 1830/2003 varðandi rekjanleika og merkingar 

erfðabreyttra lífvera og rekjanleika matvæla og fóðurs sem eru afurðir erfðabreyttra 

lífvera og breyting á tilskipun nr. 2001/18. 

 Tilmæli framkvæmdastjórnarinnar nr. 787/2004 varðandi tæknilegar leiðbeiningar fyrir 

sýnatökur og mælingar á erfðabreyttum lífverum og efni framleiddu úr erfðabreyttum 

lífverum, sem afurð eða í afurð með skírskotun til reglugerðar (EB) nr. 1830/2003. 

 Reglugerð framkvæmdastjórnarinnar EB. nr. 65/2004 um uppsetningu kerfis fyrir gerð og 

úthlutun einkennandi merkinga fyrir erfðabreyttar lífverur. 

 Reglugerð framkvæmdastjórnarinnar (EB) nr. 641/2004 um ítarlegar reglur fyrir 

innleiðingu reglugerðar þingsins og ráðsins (EC) nr. 1829/2003 varðandi umsóknir um 

leyfi fyrir ný erfðabreytt matvæli og fóður, tilkynningar um núverandi afurðir og 

tilfallandi eða tæknilega óhjákvæmilega tilvist erfðabreytts efnis, sem hefur fengið 

jákvætt áhættumat. 

Auk þessara reglugerða er fjöldi reglugerða í gildi í ESB sem fjalla um leyfisveitingu til 

markaðssetningar erfðabreyttra lífvera sem matvæli og fóður. Einnig eru í gildi í ESB reglugerðir 

þar sem leyfi fyrir notkun erfðabreyttra lífvera eru felld úr gildi. 

 

Þá er rétt að geta tilskipunar Evrópuþingsins og ráðsins nr. 2001/18 um sleppingu erfðabreyttra 

lífvera út í umhverfið. En hún hefur verið innleidd hérlendis með lögum nr. 18/1996 um 

erfðabreyttar lífverur, með síðari breytingum. Yfirstjórn þessa málaflokks er í höndum 

Umhverfisráðuneytisins og framkvæmdin er í umsjón Umhverfisstofnunar.  

 

Nýfæði 

 Reglugerð Evrópuþingsins og ráðsins nr. 258/97 um nýfæði. 

 Reglugerð framkvæmdastjórnarinnar (EB) nr. 1852/2001 um tilteknar upplýsingar sem 

eiga að vera aðgengilegar almenningi og verndun trúnaðarupplýsinga sem sendar eru í 

samræmi við reglugerð þingsins og ráðsins (EB) nr. 258/97. 

Að auki er fjöldi gerða um leyfisveitingar til markaðssetningar nýfæðis í gildi í ESB sem ekki 

hafa verið innleiddar hér á landi. Einnig eru reglugerðir um nýfæði sem ekki hefur verið heimilt 

að markaðssetja innan ESB. Nýfæði eru matvæli sem ekki hafa áður verið á markaði og þarf því 

að skoða sérstaklega með tilliti til þess hvort neysla þeirra geti haft einhver skaðleg áhrif á heilsu 

fólks. 

 

Áhrif kafla  

 Helstu lagabreytingar 

Sett íslensk lög er fjalla um þennan hluta löggjafar 12. samningskafla eru: 

1. Lög nr. 93/1995 um matvæli, 

2. Lög nr. 96/1997 um slátrun og sláturafurðir 

3. Lög nr. 55/1998 um sjávarafurðir 

4. Lög nr. 22/1994 um eftirlit með áburði, sáðvöru og fóðri 

5. Lög nr. 25/1993 um dýrasjúkdóma og varnir gegn þeim 

6. Lög nr. 66/1998 um dýralækna og heilbrigðisþjónustu við dýr 

7. Lög nr.18/1996 um erfðabreyttar lífverur 

 

Vegna upptöku reglna ESB um erfðabreytt matvæli og fóður þarf að huga annars vegar að 

samspili laga nr. 93/1995, um matvæli og laga nr. 22/1994, um eftirlit með fóðri, áburði og 

sáðvöru, sem heyra undir sjávarútvegs- og landbúnaðarráðuneytið og Matvælastofnun, og 

hins vegar lögum nr. 18/1996, um erfðabreyttar lífverur sem heyra undir umhverfisráðuneytið 

og Umhverfisstofnun. Lög nr. 18/1996 gilda um markaðssetningu á erfðabreyttum lífverum 

og gilda þannig um markaðssetningu erfðabreyttra matvæla og erfðabreytts fóðurs. Í dag eru 

ekki nægjanleg skil gerð á milli erfðabreyttra lífvera og erfðabreyttra matvæla og erfðabreytts 

fóðurs, sbr. ákvæði laga nr. 18/1996 og nauðsynlegt er að taka fram í lögunum að þau nái 

ekki til erfðabreytta matvæla og fóðurs. Þá þarf að huga að breytingum á lögum nr. 93/1995 

og 22/1994 varðandi gjaldtökuheimild af umsækjendum vegna markaðssetningar á 

erfðabreyttum lífverum, matvælum og fóðri, en í reglugerð nr. 1981/2006 segir að 

umsækjendur um markaðssetningu á erfðabreyttum lífverum og matvælum verði að greiða 

gjald fyrir umsóknina og rennur gjaldið til tilvísunarrannsóknarstofu ESB. 

Tilvísunarrannsóknastofa þessi vinnur að faglegri ráðgjöf og samræmingu starfa 

tilvísunarrannsóknastofa í hverju aðildarríki sem stjórnvöld tilnefna vegna rannsókna á 

erfðabreyttum matvælum eða fóðri eða vörum sem innihalda slíka efnisþætti. 

Tilvísunarrannsóknastofa ESB er Framkvæmdastjórninni einnig til ráðgjafar.  

 

 Kerfisbreytingar / stofnanir  
Kerfisbreytingar eru ekki fyrirséðar, en skoða þarf starfsemi landamærastöðva með hliðsjón af 

því að allar dýraafurðir og lifandi dýr frá þriðju ríkjum þurfa að fara um landamærastöð. Í dag 

fara eingöngu sjávarafurðir um landamærastöðvar á Íslandi, en þetta mun breytast 1. nóvember 

2011 þegar ESB löggjöf um búfjárafurðir tekur gildi. Starfsemi landamærastöðva þarf einnig að 

skoða með hliðsjón af niðurstöðu viðræðna við ESB vegna viðskipta með lifandi dýr. 

 

 Fjárhagsleg áhrif  
Ítarleg greining á fjárhagslegum áhrifum einstakra gerða hefur ekki farið fram en ljóst er að 

fjárhagslegra áhrifa er að vænta ef reglugerðirnar um erfðabreytt matvæli og fóður koma til 

framkvæmda hér á landi. Á þetta einkum við um matvælafyrirtæki, en einnig um stjórnsýsluna og 

eftirlitsaðila. Kostnaður matvælafyrirtækja er vegna vörutegunda sem eru hér á markaði í dag og 

sem þarf að merkja skv. ESB reglum. Þó ber að geta þess að 1. september n.k. munu taka gildi 

reglur hér á landi sem munu gera kröfur um merkingu á erfðabreyttum matvælum og fóðri eða 

vörum sem innihalda slík efni. Jafnframt má gera ráð fyrir kostnaði við sýnatökur og greiningar 

til staðfestingar á því hvort vörur eru merkingarskyldar eða heimilar til markaðssetningar. Þessu 

tengist að gera má ráð fyrir að einhverjar vörur detti út af markaði hér þar sem ESB reglur um 

sleppingu og markaðssetningu erfðabreyttrar vöru eru strangari en t.d. í Bandaríkjunum og 

Suður-Ameríku. Einnig leggst viss kostnaður á umsækjendur um markaðssetningu erfðabreyttra 

lífvera samkvæmt reglugerð ESB nr.  1981/2006, sbr. einnig fyrri umfjöllun um greiðslur til 

tilvísunarrannsóknastofu ESB.  

 

Staða innleiðingar  

Stærstur hluti löggjafar 12. kafla er nú þegar hluti af EES-löggjöfinni og hefur því verið 

innleiddur með fullnægjandi hætti á grundvelli EES-samningsins. Frá þessari meginreglu er ein 

megin undantekning. Við upptöku Íslands á “nýrri” matvælalöggjöf ESB í EES samninginn fékk 

Ísland aðlögunarfrest til 1. nóvember 2011 til þess að innleiða í íslenska löggjöf efnisákvæði er 

vörðuðu landbúnaðarafurðir þ.e. kjöt, mjólk og egg. Efnisákvæði sem fjölluðu um sjávarafurðir 

og fóður tóku hins vegar gildi 1. mars 2010. Unnið er að innleiðingu þessarar löggjafar ESB í 

íslenskan rétt ásamt annarri EES löggjöf. 

 

Undanþágur  

Æskilegt er talið að tryggja öfluga neytendavernd með því að vinna að því að Ísland fái 

viðbótartryggingar vegna salmonellu í kjöti og eggjum og geti komið á sértækum ráðstöfunum 

vegna kampýlóbakter í alifuglum. Vegna viðbótartrygginga vísast í þessu samhengi til 

yfirlýsingar íslenskra stjórnvalda sem fylgdi ákvörðun Sameiginlegu nefndarinnar (JCD No 

137/2007) um breytingu á I og II viðauka EES-samningsins, þar sem m.a. er tekin inn í 

samninginn Reglugerð (EB) nr. 853/2004 um sérstakar reglur um hollustuhætti er varða matvæli 

úr dýraríkinu. Í 8. gr. 853/2004 er fjallað um viðbótartryggingar og auk þess hefur verið gefin út 

Reglugerð (EB) nr. 1688/2005 sem fjallar um viðbótartryggingar, sem gilda fyrir Svíþjóð og 

Finnland vegna kjötvara og eggja. Reglugerð þessi var einnig tekin upp í EES-samninginn með 

ákvörðun 137/2007 og á að taka gildi hér á landi 1. nóvember 2011. Samkvæmt gr. 8(3)b í 

Reglugerð (EB) nr. 853/2004 geta önnur ríki á EES fengið viðbótartryggingar að uppfylltum 

tilteknum skilyrðum. Engin slík löggjöf er til vegna kampýlóbakter í alifuglum innan ESB, en 

markmið Íslands er að tryggja að góð staða vegna kampýlóbaktersýkinga í fólki hér á landi verði 

varin og að sambærilegar kröfur um hollustuhætti gildi fyrir innlenda framleiðslu og innfluttar 

afurðir á þessu sviði. 

 

Á grundvelli EES hefur verið samið um aðlögun er varðar sýnatökur og rannsóknir vegna 

varnarefnaleifa, þannig að á gildistíma reglugerðar ESB nr. 1213/2008, á tímabilinu 2009 – 2011, 

er íslenskum yfirvöldum  heimilt að rannsaka færri efni en gert er ráð fyrir í reglugerð ESB. 

Ástæða þessarar undanþágu var fyrst og fremst aukinn kostnaður við eftirlit og að gefa íslenskum 

rannsóknaraðilum möguleika að koma sér upp aðstöðu til að hægt verði að sinna þessum 

verkefnum hérlendis í framtíðinni. 

 

Ísland hefur undanþágu varðandi heimild til að nota fiskimjöl sem fóður fyrir jórturdýr og til að 

banna innflutning á kjöt- og beinamjöli og afurðum sem innihalda slíkar afurðir, sbr. reglugerð 

ESB nr. 999/2001. Bann við innflutningi á kjöt- og beinamjöli tengist vörnum gegn 

dýrasjúkdómum og sjúkdómum í mönnum sem gætu borist með afurðum dýra. Að öðru leyti er 

hér um að ræða sömu sjónarmið og varðandi beiðni um aðlögunartexta varðandi notkun á 

fiskimjöli við lífræna framleiðslu, þ.e. að fiskimjöl er  mikilvægur próteingjafi fyrir jórturdýr á 

Íslandi og hefur verið það um langt skeið. Þá styðja engin vísindaleg rök bann við notkun á 

fiskimjöli sem fóður fyrir jórturdýr og kostnaðarsamt yrði fyrir íslenska bændur að skipta um 

próteingjafa.  

 

Ísland hefur undanþágu til að hafa lægra hámarksgildi en ESB fyrir díoxín og díoxín lík PCB efni 

í olíu úr sjávardýrum. Stjórnvöldum á Íslandi og í Noregi er heimilt að miða hámarksgildi fyrir 

díoxín, fúrön og díoxínlík PCB (WHO-PCDD/F-PCB-TEQ) við 5 pg á hvert gramm fitu, sbr. 

reglugerð ESB nr. 1881/2006. Aðlögunartextinn var staðfestur með vísan til röksemda um 

Greinargerð þessi inniheldur yfirferð á regluverki ESB á viðkomandi sviði og samanburð við 

íslenska löggjöf. Hún tiltekur atriði sem talið er rétt að halda til haga fyrir komandi 

samningaviðræður. Skjalið inniheldur ekki samningsafstöðu Íslands sem mótuð verður á síðari 

stigum. 

manneldisfræðilegt mikilvægi ráðlegginga heilbrigðisyfirvalda í Noregi og á Íslandi um lýsi og 

neyslu D-vítamíns og niðurstaðna áhættumats stofnana í Noregi um nauðsyn þess að halda 

mengunarefnum í lágmarki vegna mikillar lýsisneyslu. 

 

Alþjóðasamningar sem eiga undir kaflann  

Í fríverslunarsamningum eru ákvæði um beitingu ráðstafana um hollustuhætti og heilbrigði dýra 

og plantna. Fjallað er um fríverslunarsamninga í greinargerð um 30. kafla. Þá er Ísland aðili að 

FAO/WHO, þ.m.t. Alþjóðlega staðlaskrárráðinu fyrir matvæli (Codex Alimentarius), og Alþjóða 

viðskiptastofnuninni.  

 

ESB stofnanir og sjóðir sem eiga undir kaflann 
Framkvæmdastjórn ESB rekur Matvæla- og dýraheilbrigðisstofnun (Food and Veterinary Office 

– FVO) sem gegnir svipuðu eftirlitshlutverki og Eftirlitsstofnun EFTA (ESA) varðandi 

framkvæmd löggjafar á sviði matvælaöryggis, dýraheilbrigðis og plöntuheilbrigðis. Þessar 

stofnanir hafa með sér samstarf til að tryggja samræmi í eftirlitsframkvæmd og sinna báðar 

umfangsmiklu eftirlitshlutverki á Íslandi vegna EES-samningsins og útflutnings matvæla frá 

Íslandi til ESB. Gerist Ísland aðili að ESB mun Framkvæmdastjórn ESB og FVO taka alfarið yfir 

það hlutverk sem ESA hefur gegnt gagnvart Íslandi vegna EES-samningsins. 

 

ESB rekur einnig sjálfstæða stofnun sem fer með áhættumat og áhættukynningu og er óháð 

Framkvæmdastjórninni, sem fer með áhættustjórnun (löggjöf) og vinnur einnig með 

áhættukynningu, þetta er Matvælaöryggisstofnun Evrópu (EFSA). Framkvæmdastjórnin og 

aðildarríkin geta leitað eftir vísindalegri ráðgjöf hjá EFSA, en þar starfar fjöldi óháðra 

sérfræðinga. Matvælastofnun er tengiliður (Focal Point) við EFSA og MAST á einnig fulltrúa í 

ráðgjafarnefnd stofnunarinnar (Advisory Forum). Þá eru tengiliðir við EFSA vegna 

dýraheilbrigðis og plöntuheilbrigðis. Ísland getur leitað eftir ráðgjöf frá EFSA en verður að fara 

með slík mál í gegnum Framkvæmdastjórn ESB. Ef Ísland gerist aðili að ESB mun landið fá fulla 

aðild að EFSA. Í dag greiðir Ísland árlegt gjald fyrir þá aðild sem MAST og aðrar íslenskar 

stofnanir hafa að EFSA og stofnananeti sem EFSA hefur komið upp á grundvelli Reglugerðar 

(EB) nr. 178/2002, sbr. einnig ákvæði EES-samningsins um innleiðingu þessarar gerðar. 

 

Sjónarmið sem mikilvægt er að hafa í huga þegar til viðræðna kemur 

 Mikilvægustu hagsmunir  
Tryggja verður öfluga neytendavernd með því að vinna að því að Ísland fái 

viðbótartryggingar vegna salmonellu í kjöti og eggjum og geti komið á sértækum 

ráðstöfunum vegna kampýlóbakter í alifuglum eins og vikið er að í samantekt þessarar 

greinargerðar. 

 Sérlausnir og fordæmi frá öðrum ríkjum 
Finnland og Svíþjóð sömdu um viðbótartryggingar vegna vegna salmonellu í kjöti og 

eggjum.   

 Hugsanlegar sérlausnir fyrir Ísland  

Sjá umfjöllun um undanþágur hér að framan. 

http://www.hugtakasafn.utn.stjr.is/hugtak.adp?id=32718&leitarord=SPS&tungumal=oll
http://www.hugtakasafn.utn.stjr.is/hugtak.adp?id=32718&leitarord=SPS&tungumal=oll

